Paratoi at eich viva

Bwriad y ddogfen hon yw rhoi sylfaen i drafodaeth ddechreuol rhwng goruchwyliwr a myfyriwr doethuriaeth ynghylch y viva/arholiad llafar terfynol.  

1. Pwy fydd yno?  Y canlynol fel arfer: Cadeirydd y Bwrdd Arholi – ei swydd ef/hi yw sicrhau bod yr arholiad yn mynd rhagddo yn ôl y rheoliadau, a bod cofnod priodol yn cael ei lunio ar ôl hynny. Bydd dau Arholwr, un ohonynt fel arfer yn allanol (o sefydliad arall) ac un yn fewnol (o’r Brifysgol hon, ac yn y rhan fwyaf o achosion o’ch adran eich hun). Gall eich goruchwyliwr fod yno, gyda chytundeb Cadeirydd yr Arholiad, ac os ydych chi ac ef/hi yn dymuno hynny. Dylid wedi penderfynu ar hyn ymhell cyn yr arholiad llafar – ond os yw’n bresennol, ni all y goruchwyliwr gyfrannu o gwbl yn ystod y broses, oni bai y caiff cwestiwn penodol ei ofyn iddo/iddi gan yr arholwyr. (Os bydd unrhyw beth yn wahanol i hyn, dylech fod yn gwybod ymhell cyn eich viva.) Byddwch wrth gwrs yn gwybod mewn da bryd cyn yr arholiad llafar pwy fydd y ddau arholwr, a phwy fydd Cadeirydd y digwyddiad.
2. Sut y dylwn gyflwyno fy hun (er enghraifft, dillad)?  Beth ddylwn i ddod gyda fi?  Dylai’r prif bwyslais fod ar deimlo’n gyfforddus, a theimlo’n iawn ar gyfer y sefyllfa. Nid oes ffurfioldeb mawr ynghylch yr holl beth. Ond mae’n werth cofio bod eich Arholwr Allanol yn debygol o fod yn ffigwr arwyddocaol yn eich maes, bydd wedi gweithio’n galed yn darllen eich thesis, ac efallai y bydd wedi teithio cryn bellter ar gyfer y viva. Felly nid yw difaterwch llwyr yn gwbl briodol. Dylai fod gennych gopi o’ch traethawd gyda chi – mae’n gyffredin iawn i arholwr dynnu eich sylw at ryw ddarn/tudalen arbennig fel man dechrau i fater y dymuna ei drafod gyda chi.
3. Beth fydd yn digwydd ar ddechrau’r viva?  Dylech gael eich cyflwyno i’ch arholwyr. Bydd y Cadeirydd yn amlinellu’r broses yn gryno, ac yn esbonio’r canlyniadau posibl. Wedyn bydd ef/hi fwy neu lai yn trosglwyddo’r awenau i’r arholwyr, yn enwedig yr Arholwr Allanol sydd fel arfer yn arwain yr holi.
4. Pa mor hir fydd e’n para? Does dim rheolau ynghylch hyn, ond fel arfer mae viva yn para rhwng tuag awr ac awr a hanner. Ond tra byddwch chi’n aros am y canlyniad wedyn, peidiwch â cheisio dyfalu beth yw’r canlyniad dim ond ar sail pa mor hir ydoedd. Gall viva hir olygu fod yr arholwyr wedi’u denu’n fawr at eich gwaith, yn union fel y gallant fod yn pryderu’n fawr amdano.
5. Beth yw diben y viva? Mae sawl diben iddo. Y cyntaf yw er mwyn i’r arholwyr fod yn fodlon mai eich gwaith chi ydyw mewn gwirionedd. Mae hynny’n golygu dau beth yn y bôn. Yn gyntaf, ac yn ffurfiol, mae’n sicrwydd na fu unrhyw lên-ladrad neu unrhyw ymddygiad afreolaidd arall. Yn ail, yn fwy arwyddocaol, mae’n galluogi’r arholwyr i fod yn sicr eich bod wir yn deall ac yn gallu esbonio ac amddiffyn beth wnaethoch. Tu hwnt i hyn, prif bwrpas y viva yw rhoi cyfle i chi egluro unrhyw beth na allai fod yn hollol glir, ac ymateb i feirniadaeth bosibl.
6. Pa gwestiynau maen nhw’n debygol o ofyn i mi?  Mae hyn i raddau helaeth yn nwylo’r Arholwr Allanol, yn fwy nag unrhyw un arall. Mae ganddo/ganddi’r hawl i archwilio unrhyw agwedd ar eich thesis, a’ch gwaith o’i lunio. Ond fel arfer, mae’n ddigon posibl y cewch unrhyw un neu’r cyfan o’r canlynol:
· prif gwestiynau ac amcanion eich ymchwil; 

· eich methodoleg; 

· ystod a natur eich adolygiad ar lenyddiaeth (literature review); 

· prosesau eich ymchwil ei hun; 

· eich canfyddiadau,

· sut ydych yn gweld perthnasedd a chyfraniad eich gwaith ymchwil

Gellid gofyn i chi hefyd am unrhyw ystyriaethau moesegol neu oblygiadau eraill y mae’r ymchwil yn eu codi.

7. Pa fath o drafodaeth yw hi’n debygol o fod? Fydd him er enghraifft, yn llawn dadlau? Ydw i’n cael fy mhrofi am fy ngallu i ‘sefyll fyny dros fy achos’?  Mae’n anodd ateb y cwestiwn hwn, oherwydd bod llawer iawn o’r rheolaeth ynghylch hyn yn nwylo’r Arholwr Allanol. Fodd bynnag, mae’n anarferol iawn i arholwr fod yn ymosodol, neu yn wir i geisio gofyn cwestiynau bwriadol i’ch baglu. Nid yw hynny’n golygu na fydd yn feirniadol, neu’n gofyn cwestiynau anodd. O’ch rhan chi, dylech wrth gwrs bledio achos y traethawd a gyflwynwyd gennych. Ond nid yw hynny’n golygu na ddylech chi byth gyfaddef pa mor bwerus yw beirniadaeth benodol, na chydnabod unrhyw wendidau - un o arwyddion ymchwilydd da yw ei allu i weld diffygion mewn dadl.
8. Beth ydw i’n ceisio’i ddangos i’r arholwyr?  Dylech fod yn ceisio dangos eich bod yn deall cryfderau a chyfyngiadau eich ymchwil.  Dylech fedru gosod eich ymchwil o fewn y maes(meysydd) y mae’n cyfrannu ato/atynt.  Dylech fedru egluro unrhyw agwedd arno – er enghraifft, pam ydych wedi defnyddio neu wrthod rhyw ymagwedd /ffordd o feddwl arbennig, neu ddefnyddio dulliau penodol, neu ddewis dadleuon penodol yr ydych yn dadlau drostynt – a hynny mewn geiriau nad ydynt yn ailadrodd syml ar yr hyn rydych wedi’i ysgrifennu eisoes yn eich thesis.  Dylech fod yn barod i geisio amddiffyn eich proses a’ch safbwyntiau yn erbyn dewisiadau eraill. Er hynny, nid yw hynny’n golygu y dylech byth gydnabod cyfyngiadau neu wendidau.

9. Pa wahaniaeth y gall y viva ei wneud i benderfyniadau’r arholwyr? Mewn egwyddor ac yn ymarferol, gall viva wneud gwir wahaniaeth. Er enghraifft, os dangoswch eich bod yn gallu ymateb yn llwyddiannus i ymholiadau a heriau i’ch dadl, os dangoswch eich bod yn gallu gwneud pwyntiau yn gliriach, pwyntiau sydd efallai wedi’u cyflwyno’n gryno yn eich thesis, yna bydd yr arholwyr yn pwyso a mesur y rhain wrth gydbwyso eu barn ar gyrhaeddiad cyffredinol eich gwaith.
10. Sut y gallaf baratoi fy hun orau?  Ofer yw ceisio dyfalu pa gwestiynau a gaiff eu gofyn i chi.   Yn hytrach y peth gorau y gallwch chi ei wneud yw gwneud yn siwr eich bod wedi ailddarllen eich traethawd yn fuan cyn eich arholiad llafar, ac efallai ymarfer esbonio rhai o’i syniadau canolog i ffrind (myfyriwr doethurol arall efallai). Y peth pwysicaf yw eich bod yn gwbl gyfarwydd â’r hyn yr ydych wedi’i ysgrifennu - cofiwch y byddwch wedi’i gyflwyno cryn amser cyn y viva. Mae croeso i chi ofyn i’ch goruchwyliwr am gymorth wrth baratoi ar gyfer eich viva - neu, os nad yw ef/hi’n teimlo’n ddigon profiadol yn hyn o beth, yna gallech ofyn i’r Cyfarwyddwr Ymchwil am gymorth gyda hyn.

11. Faint ddylwn i wybod am waith fy Arholwr Allanol? Yn y pen draw, mater ar gyfer yr Adran a’r Brifysgol yw dewis arholwr. Ond dylech chi a’ch goruchwyliwr wedi bod yn ymgynghori ynghylch arholwyr allanol addas. Felly, pan gewch gyfle i gyfrannu syniadau, meddyliwch yn ofalus ynghylch pwy yn eich maes(meysydd) sydd ag enw da ac sydd yn gwneud cyfraniad sylweddol, ac a fydd mewn sefyllfa i ddeall y dull neu agwedd yr ydych wedi’i gymryd. Felly, nid yw’n anarferol fod gwaith eich Arholwr Allanol wedi bod â rhyw ran, o leiaf, yn eich gwaith. Efallai y byddwch yn gwybod eisoes am eu gwaith trwy’r broses hon. Ac wrth gwrs, mae’n hanfodol felly eich bod wedi trin eu gwaith yn deg ac yn ofalus. Nid yw hynny’n golygu, o gwbl, na ddylech fod yn feirniadol o’u gwaith - cyn belled â bod y feirniadaeth honno wedi’u saernïo’n gelfydd.

12. Beth fydd yn digwydd ar ddiwedd y viva?   Fel arfer, ar ôl i’r arholwyr gwblhau eu cwestiynau a’u trafodaeth gyda chi, bydd y Cadeirydd o ran cwrteisi yn gofyn i chi a oes unrhyw beth ychwanegol yr ydych am ei ddweud, rhywbeth na soniwyd amdano yn y drafodaeth cyn hynny. Yn dilyn hyn, gofynnir i chi adael yr ystafell am gyfnod – gallai fod yn chwarter awr neu gallai fod yn awr – er mwyn rhoi amser i’r arholwyr fyfyrio ar y viva, ac i ddod i benderfyniad. Mae’n arferol, wedyn, i chi gael eich gwahodd yn ôl i glywed penderfyniad yr arholwyr. Y Cadeirydd fel arfer fydd yn dweud beth yw’r penderfyniad. Gallwch ofyn am eglurhad ar yr adeg hon. Y peth pwysig yw y caiff beth bynnag a ddywedir wrthych yma ar lafar ei roi yn ysgrifenedig i chi yn fuan iawn.

13. Ydw i’n gallu cymryd nodiadau yn ystod y viva? Nid yw hyn yn syniad da. Dylech dderbyn crynodeb digon clir o’r holl bwyntiau a allai fod angen mynd i’r afael â hwy yn eich traethawd, os oes angen gwneud unrhyw fath o gywiriadau neu ailysgrifennu. Os ydych yn pryderu am hyn, fodd bynnag, fe allech chi ofyn a all eich goruchwyliwr fod yn bresennol (gyda chydsyniad y Cadeirydd), er mwyn cadw cofnod bras o’r pynciau a’r materion a drafodwyd.

14. Beth yw’r opsiynau sydd ar gael i’r arholwyr? Mae gan yr arholwyr amrywiaeth lawn o ddewisiadau. Gallant ddyfarnu PhD heb angen unrhyw newidiadau o gwbl. Gallant ofyn am ddiwygiadau neu fân gywiriadau (yn ôl eu penderfyniad hwy, gallech gael cyfnodau o bedair wythnos neu ddeuddeg wythnos i gwblhau’r rhain). [Yn yr achos hwn dim ond yr Arholwr Mewnol fydd yn astudio’r traethawd diwygiedig i sicrhau fod y cywiriadau yn ddigonol.] Gallant fwrw’r traethawd ymlaen, ar y sail bod angen newidiadau sylweddol - yn yr achos hynny bydd gennych gyfnod penodol o hyd at ddwy flynedd i fodloni eu gofynion. [Mewn achos o’r fath, mae’n rhaid iddo gael ei ailystyried gan yr Arholwr Allanol.] Gallant gynnig dyfarniad o MPhil, ar y sail bod yma ddarn sylweddol o waith, ond nid yw’n bodloni’r gofynion hanfodol ar gyfer dyfarniad PhD. Neu gallant, wrth gwrs, wrthod y traethawd yn gyfan gwbl.

Rhag ofn i hyn swnio’r rhy frawychus, dylai’r dewisiadau olaf hynny fod yn achosion prin. Os ydych wedi gweithio ar y traethawd â gofal, ac os yw’r broses oruchwylio wedi bod yn gweithio iawn, ni ddylai fod yna unrhyw ofnau sylweddol o’r rhain yn digwydd. Gall fod yn gyffredin iawn, ar y llaw arall, i arholwyr ddod o hyd i o leiaf mân ddiffygion sydd angen eu cywiro – dim ots pa mor ofalus yw eich sgiliau darllen proflenni!
15. Beth fydda i’n ei dderbyn wedyn? Gan dybio fod canlyniad y viva yn rhywbeth heblaw dyfarniad diamod yn y fan a’r lle o ddoethuriaeth, o fewn ychydig wythnosau o’r viva dylech dderbyn datganiad y cytunwyd arno rhwng y ddau arholwr. Bydd hyn yn nodi unrhyw gywiro, diwygio, egluro neu ailysgrifennu y mae’n rhaid i chi ei wneud. Yn aml iawn, bydd un o’r arholwyr neu’r ddau ohonynt yn rhoi rhestr o fân gywiriadau i chi – pethau’n ymwneud ag argraffu neu wallau sillafu, ac ati yn bennaf – a bydd angen i chi roi sylw i’r rhain i gael y dyfarniad. Caiff unrhyw faterion mwy cynhwysfawr eu cyflwyno i chi yn natganiad yr arholwyr.
